
Joxan Lizarribarren heriotzak hutsune
handia utzi du euskalgintzan 
Berria Taldeko presidentea atzo hil zen biriketan izandako
arazo batzuen ondorioz; altzotarra lanbidez Adunan
dagoen Kelsen enpresako zuzendari nagusia zen

‘Berria’egunkaria sortu aurretik izan zuen harremana
euskarazko egunkariarekin; Euskal Herriko sortzaileekin
eta artistekin erlazio estua izan zuen, hauek lagunduz q2-3

Joxan Lizarribar altzotarra. JON URBE / ARGAZKI PRESS

Kooperatiben eta
elkarteen lanaren
ondorioz, aurrera
egin du artzaintzak
Latxa Esnea kooperatibaren kidea da, besteak
beste, Peio Etxeberria artzain amasarra; aurten
antzerako kopurua ekoiztu arren, saltzeko «lan
handiagoa» egin beharko dela esan du q4-5

Peio Etxeberria, zenbait ardirekin, Amasan dituzten lurretan. I.G.L.



Jakes Goikoetxea (Berria) Altzo

Berria Taldea lemazainik gabe
geratu da. Atzo hil zen Joxan Li-
zarribar (Altzo, 1951) Berria Tal-
deko presidentea, duela zenbait
astetik biriketan izandako arazo
batzuen ondorioz. Lizarribar so-
rreratik, 2003ko ekainetik, izan da
Berria Taldearen lemazaina

(2003an taldeak Euskarazko Ko-
munikazio Taldea  izena zuen, eta
Lizarribar Administrazio Kon-
tseiluko presidentea zen). «Ka-
sualitatez», esaten zuen. Ezkon-
dua zegoen eta hiru seme-alaba
zituen. 

Lanbidez Adunako Kelsen SA
enpresako zuzendari nagusia
zen. Aurretik hainbat urte egin zi-

tuen komertzial buru lanetan. Li-
zarribarrek jada buruan zuen
erretiroa hartzea. Adreilu errego-
gorrak egiten ditu Kelsenek, al-
tzairugintza sektoreko enprese-
tarako. Altzairua urtzeko labee-
tan erabiltzen dira adreilu
erregogorrak. Mundu guztira es-
portzen dituzte. Kelsenen aritu
aurretik urte asko egin zituen
Krafften. 

Lizarribarrek euskarazko
egunkariaren ardura hartu au-
rretik izan zuen lotura euskal kul-
turarekin. Hamasei urte zituene-
tik. Donostiako Argia dantza tal-
dearen eta Juan Antonio
Urbeltzen bitartez 1970eko ha-
markadan harremana izan zuen
Ez Dok Amairu taldearekin. Be-

nito Lertxundi eta Joseangel Iri-
garai lagunak zituen, esaterako. 

Hala ere, Lizarribarrek onartu
izan zuen sortzailea baino gehia-
go, bera «kultura kontsumitzaile
ona» zela. Irakurle eta zinemazale
amorratua zen. ‘Irentsi’ egiten zi-
tuen euskal literatura eta litera-
tura anglosajoia. Irakurtzea ar-
nasa hartzea bezain beharrezko
zuela esaten zuen. Asko gusta-
tzen zitzaizkion balleta, opera eta
musika klasikoa, eta Donostiako
Musika Hamabostaldira joan ohi
zen. 

Euskal Herriko sortzaileekin
eta artistekin «harreman estua»
zuen gaur egun ere. Harkaitz Ca-
norekin, Mikel Urdangarinekin,
Kirmen Uriberekin eta Ainhoa

Artetarekin, esaterako. Lagun zi-
tuen, eta ahal zuen neurrian la-
gundu egin zien aurrera egiten.  

Harreman estua
Berria sortu aurretik izan zuen
harreman estua euskarazko
egunkariarekin, 2000. urtetik
izan baitzen Egunkaria SAko Ad-
ministrazio Kontseiluko kide.
Euskaldunon Egunkaria itxi zu-
tenean nezeserra prest zeukan,
bera ere atxilotu egingo zutela
uste baitzuen. Harpideduna zen.
Euskaraz irakurtzea hasieran
«esfortzua» zen harentzat, baina
«normaltasun» bihurtu zen gero.
Euskalgintza jarraitzen zuen,
baina berak zioen moduan, «baz-
terretik». 2003tik aurrera bertatik
bertara, barrutik, bizitzea eraba-
ki zuen, Administrazio Kontsei-
luko presidente lanetan. 

Lizarribarrek nekez pentsatu-
ko zuen Guardia Zibilek Euskal-
dunon Egunkaria itxi zutenean
bera izango zela Euskaldunon
Egunkaria-ren oinordekoaren,
Berria-ren, administrazio kon-
tseiluko presidentea. Itxieraren

Joxan Lizarribar Berria
Taldeko presidentea hil da
Zenbait astetan biriketan arazoak izan eta
gero, atzo arratsaldean hil zen sortzez
altzotarra zen Joxan Lizarribar  

Adunan dagoen Kelsen SA enpresako
zuzendari nagusia zen lanbidez

Joxan Lizarribar altzotarra, 2005eko abenduan, Lourdes Iriondo abeslariaren hiletetan. JON URBE / ARGAZKI PRESS

SALGAI

Etxebizitza bifamiliar berria.
Orendainen salgai edo alokai-
ruan, izkina batean. Hiru logela,
bi bainugela, sukaldea, egonge-
la-jangela, tximinia, bi terraza-
lorategi eder, trastelekua, garaje
bikoitza, eta abar. 145 m2. Ikus-
pegi irekiak eta independentea.
Baratza du. Deitu 943654272
edo 661319847ra.

LAN BILA

Etxeko lanak.Etxeko lanak
egin, haurrak zaindu edota bes-
telako lanetarako, esperientzia-
dun eta gidatzeko baimena
duen emakumeak bere burua
eskaintzen du. Interesatuek,
deitu 677 88 42 78 telefono
zenbakira.
Autobus gidaria.Edozein lane-
tarako, esperientziadun eta au-

tobusa gidatzeko baimena
duen gizonak bere burua es-
kaintzen du. Interesatuek deitu
677 884278 telefonora.

LAN ESKAINTZA

Zerbitzaria.Jatetxean zerbitza-
ri lanak egiteko, esperientzia-
dun emakumea behar da. Inte-
resatuek, curriculuma correose-
ko 20. posta kutxatilan utzi.

G Iragarki laburrak



Lizarribar, Izagirre Donostiako alkateak urtarrilean Berriako erredakziora eginiko bisitan. A. C. / ARGAZKI PRESS

Lizarribar, Berria-ren 5. urteurren ekitaldian. GARI GARAIALDE / ARGAKZI PRESS

erantzunagatik, bai proiektu be-
rria hutsetik sortzeko, gorpuzte-
ko eta sendotzeko lanagatik. Sor-
tu eta urtebetera, pozik zegoen
lortutakoarekin, nola produktua-
rekin, hala jasotako babesarekin:
«Egunkari estandar, serio, euro-
par, mendebaldar, normal bat
gara». Urteetako perspektibare-
kin, egindakoaren neurria are
handiagoa zela zioen. Indepen-
dentzia eta zabaltasuna zituen
administrazio kontseiluko lana-
ren oinarri. Ez zuen zalantzarik.
Berria da produkturik «zabale-
na». 

Ardurak larritasunak eta kez-
kak ere eragin zizkion. Euskaldu-
non Egunkaria-ren itxieraren
urte luzeetako segidak eraginda-
koak batez ere. 2005eko Korrikan
berak eraman zuen lekukoa, Be-
rria-ren kilometroan, Bilboko ka-
leetan. Urte hartan, Korrikako ar-
duradunek liburu batekin korri-
ka egiteko eskatu zieten
herritarrei. Lizarribarrek Egun-
karia-ren itxieraren kronikarena
eraman zuen, Lorea Agirreren
Gezurra ari du. 

Gizon jantzia
Bestelako zailtasunei ere aurre
egin behar izan zien. Krisiei eran-
tzutea tokatu zitzaion, bai krisi
ekonomikoaren ondorioei, bai pa-
pereko komunikabideenari. 

Gizon jantzia zen eta munduko
herrialde asko ezagutzen zituen.
Gertukoen esanetan, Euskal He-
rrian jende gutxi izango da Liza-
rribarrek adina bidaiatu duenik,
bost kontinenteetako herrialdee-
tara. Gaztetan Argia dantza talde-
arekin; gero, lanagatik; eta baita
oporretan ere. Urte asko zerama-
tzan Ameriketako Estatu Batue-
tara, Argeliara, Argentinara,
Australiara, Filipinetara, India-
ra, Indonesiara, Iranera, Kanada-
ra, Malaysiara, Singapurrera,
Thailandiara, Txinara... bidaia-

tzen. Europara ere bai, jakina. Zi-
pre kuttuna zuen. Krisiak herrial-
de ‘exotiko’ horietako batzuk
Euskal Herriko enpresentzat
merkatu eta aukera bihurtu au-
rretik joaten zen Lizarribar haie-
tara. Thailandiako armadaren es-
tatu kolpeak bertan harrapatu
zuen 2006ko irailean. 

Bidaiek «dena erlatiboa» dela
erakutsi zioten, esan zuen Euska-
di irratiko Faktoria saioan 2007an
egindako elkarrizketa batean.
Euskaldun izaera ere indartu zio-
ten, «kanpoan euskaldun izatea
baita zure erreferentzia bakarra,
ez zara beste ezer». 

Jende askorentzat Joxean Liza-
rribar ETBko Firin Faran progra-
man egin zen ezagun, tertuliaki-
de lanean, gaurkotasunari buruz
hitz egiten. Programaren sorrera-
ko solaskide taldeko kidea zen,
Begoña Munarrizekin, Noel Elor-
garekin, Juanjo Gabiñarekin,
Martxelo Otamendirekin... bate-
ra.

Hitzezko besarkada

J oxanekin pare bat aldiz baino
ez nintzen egon 2003ko otsai-
laren 20aren aurretik. Egun

hartan, Egunkaria itxi eta gure
lagunak atxilotuta eraman zituz-
ten egun hartan, mahai berean
eseri ginen, Martin Ugalde kultur
parkean, prentsaren aurrean
azaltzeko itxieraren bidegabeke-
ria eta lagunegatiko kezka, langi-
leon eta arduradunen izenean.

Handik aurrera, egunero elka-
rrekin aritu izan gara lanean ha-
mar urtez. 2003ko apirilean BE-
RRIA proiektuko lehendakari
izatea eskaini genion. Gezurra
esango nuke segituan baiezkoa
eman zigula esango banu. Joxa-
nek denbora hartu zuen ondo

pentsatzeko, erantzukizunak
neurtzeko eta aztertzeko, eta hori
ere elkarrekin egin genuen. Eta
gauzak behar bezala aztertu eta
pentsatu ondoren, baietz esan zi-
gun, eta horrek balio bikoitza
ematen dio orduko erabaki hari.
Joxan oso ondo jabetzen zen egoe-
raz. Gainontzeko guztiok bezala,
berak ere ez zekien hurrengo hi-
labeteetan zer gertatuko zen, eta
Egunkaria-koen bide beretik
atxilotuta gerta gintezkeela baze-
kien. Hala ere, onartu egin zuen
kargua, eta horrek asko esan
nahi du Joxanen alde eta Admi-
nistrazio Kontseilu hura osatu
zuten guztien alde.

Hamar urte hauetan elkarre-
kin aritu gara lanean, proiektu
zail, konplexu eta apasionantea
den BERRIA proiektuan. Eta ha-
mar urteotan Joxan handi bat

ezagutzeko aukera eta ohorea
izan dut. Enpresagizona ezagutu
dut, zorrotza, sendoa eta ikuspegi
argikoa. Kulturzalea ezagutu
dut; kulturaren ezagutza handia
zuen eta bete-betean bizi zuen eta
euskal kultura denaren gainetik
sustatu behar zela sinesten zuen.
Euskaltzalea ezagutu dut; euska-
ra muinean zuen Joxanek, eta
ezin zuen eraman herri honetan
euskararekin egiten den utzike-
ria. Eta, batez ere, BERRIA barru-
raino bizi izan duen gizona ezagu-
tu dut. 

Joxanek BERRIA berea zuen,
erabat sentitzen zuen eta edozer-
tarako prest egon izan da urteo-
tan proiektu honi eusteko,
proiektu honek etorkizuna izan
dezan. Bere lanagatik asko bi-
daiatzea tokatu izan zaio, eta
munduko edozein bazterretatik

deituko zuen jakiteko zertan gi-
nen, dena ondo ote zihoan. Zen-
bat aldiz egokitu ote zituen bere
lan bidaiak BERRIAren beha-
rren arabera, bileraren bat, hi-
tzorduren bat edo ekitaldiren bat
garrantzitsua zela pentsatu eta
hura ez hutsegiteagatik. Lehen-
dakari ona izan du BERRIAk ha-
mar urteotan; behar zenean, lana
egin du; behar zenean, aurpegia
jarri du, eta beti animoa eta lane-
an jarraitzeko indarrak eman diz-
kigu.

Urtero, garaitsu honetan, urte-
ko batzarra prestatzeari ekiten
genion bion artean, eta intentsi-
tate handiz bizi zuen garaia iza-
ten zen. Dena ondo prestatzea
gustatzen zitzaion; urteko gure
ekitaldirik garrantzitsuena zela
esaten zuen: «Ez ahaztu proiektu
hau gauzatzeko dirua jarri duen

jendearen aurrean azalpenak
ematera goazela!», gogoraraziko
zigun. Aurten bera gabe egin be-
harko dugu, eta ez da berdina
izango: zailagoa izango da.

Joxan, baldintza bat jarri hidan
BERRIAko lehendakaria izateko,
nik hartzea proiektuaren zuzen-
daritza; esan hidan ni hemen nen-
goen bitartean hi ere izango hin-
tzela lehendakari. Horrelaxe ge-
nian programatuta, datorren
ekainean biok utzi behar geniz-
kian gure karguak, beste batzuei
lekua egin eta guk proiektuan
beste eginkizun batzuekin jarrai-
tzeko. Azkenean, hori gertatu au-
rretik hil haiz, eta triste, oso triste
utzi gaituk. Nire eta gure burue-
tan iltzatuta geratu haiz, eta baita
bihotzean ere. Hitz hauen bidez
eman nahi diat eman ezin izan
dudan besarkada hori.

Iritzia
Joanmari Larrarte
BERRIA Taldeko kontseilari ordezkaria

berri jakin zuenean beldurra sen-
titu zuen. Hala onartu zuen,
2003ko otsailaren 26an Egunero-n
argitaratutako Ametsa ostu nahi
izan digute artikuluan. «Baina
Egunkaria egunero egiten duen
taldeak aurrera jarraitzeko era-
kusten zuen jarrera ikusteak egu-
na salbatu zidan». «Hauek bere
etorkizuna zalantzan dutenean»,
zioen, «herri bezala gure normal-
tasuna salbatzeko prest baldin
bazeuden, zer eskubide nuen nik
suntsituta sentitzeko?».

Administrazio Kontseiluko
presidente izateko eskaintza
onartu egin zuen. «Ezezkoa ema-
tea ez zen batere erraza». Alde ba-
tetik, Euskaldunon Egunkaria-

rekiko sentitzen zuen «konpromi-
so handiagatik»; bestetik,
itxierak eragin zion «amorruaga-
tik». Onartu egin zuen, «koheren-
tziagatik». «Ofizioa» ere ikasi
zuen. Hala ere, bere buruari asko-
tan galdetzen zion zer arraio egi-
ten zuen horretan lanean. 

Ordain materialik gabeko lana
zen; bestelako ordaina jaso zuen,
ordea. Egunkaria-ren itxiera os-
teko eta Berria-ren sorrerako hi-
labeteak bere bizitzako «garai be-
teenetarikoa» izan zirela aitortu
zuen, bai itxierari emandako

Euskal kulturarekin,
‘Egunkaria’-ren ardura
hartu aurretik izan
zuen lotura 

2000. urtetik izan zen
Egunkaria SAko
Administrazio
kontseiluko kide

Euskal Telebistako
‘Firin Faran’ programan
egin zen ezagun,
tertuliakide lanetan



Errugbi taldeko jokalariekin, eta mundu mailako gazta txapelketan

domina lortua duten gaztagileekin aurkeztu dute gazta denboraldia. HITZA

Iñigo Terradillos 

Murrizketak, kaleratzeak, enple-
gu erregulazio espedienteak,
itxierak... Gure egunerokoan de-
nen ahotan dabiltzan hitz edota
egoera horiekin ez da erraza bai-
kortasun mezuak gizartean za-
baltzea. Egun bizi dugun krisia,
baina, ez da berria sektore ba-
tzuentzat, eta krisiak ere euren-
gan eragin zuzena izan duen
arren, aurrera egiteko bide be-
rriak egiten ikasi dute. Lehenen-
go sektorean elkarlanaren hau-
tua egin dute nekazari askok, ba-
karka lan egiten jarraitzeak
«hiltzera» zeramatzatela ikusita. 

Artzainengan argi atzeman
daiteke bilakaera hori. Urrun ge-
ratu dira baserrian ekoitzitakoa
euren kabuz soilik azoketan sal-
tzen zuteneko garaiak. Elkartee-
tan edota kooperatibetan elkartu
eta talde moduan lan egiten dute
egun artzain askok.

Latxa Esnea kooperatiban, esa-
terako, Euskal Herriko 30 artzai-
nek indarrak batu dituzte ardi la-
txarekin lan egiten duen artzai-

nen lehen kooperatiba sortzeko.
Esnea elkarrekin saltzea du hel-
buru, ekoizle eta gaztandegien ar-
teko oreka lortuz. Pasa den urte-
ko maiatzean aurkeztu zuten, eta
bertako lehendakari Mariano
Imazek balantze «baikorra» egin
du lehendabiziko urteak utzi di-
tuen emaitzen inguruan. «Artzai-
nak esnea saldu ezinik egoten zi-
ren, eta saltzen zenean zenbat eta
noiz ordainduko zieten ere ez zu-
ten argi izaten», dio Imazek. 

Ekimen aitzindari honen bitar-
tez, 6-8 kontratu lortuak dituzte,
eta horrek artzainei «lasaitasuna
eta ziurtasuna» eman die. «Kon-
tratu horiek baldintza batzuk ze-
hazteko aukera ematen dute, pre-
zioa eta ordainketarako epeak,
esaterako, eta hori erabat berria
da sektorean». Kooperatibaren
barruko artzain gehienak Tolo-
saldea eta Goierrikoak dira, eta ia
denak artzantzatik bizi dira. 

Urtero, ekoizle berriak
Ardi esnearekin batera, esnekiak
saltzeko pausoa eman nahi dute
Latxa Esnea kooperatiban. Ardi

latxarekin eginiko esnekietan he-
datuenen artean gazta legoke, eta
horien artean Idiazabal jatorri
deiturakoa. Hain zuzen ere, egin
berri dute gaztaren denboraldi
berriaren aurkezpena, eta bertan
ere elkarlana nabarmendu dute
abeltzaintza sektorea suspertze-
ko oinarri. 2013 urterako ekoizpe-
na mantendu edota handitzeko
asmoa dutela iragarri dute, beti
ere, «ekoizpenaren eta salmenten
arteko oreka bilatuz». Dena den,
euren helburu nagusia «ekoizpe-
naren gainetik kalitatea» dela
azaldu du Miriam Molina Idiaza-
bal jatorri izendapenaren kudea-
tzaileak. 

Halaber, oso garrantzitsu jo-
tzen du ekoizle edo gaztagileen
kopurua, eta hori babestu behar
dela uste du: «Urtero ekoizle be-
rriak izaten ditugu, gazteak gai-
nera, eta hori oso pozgarria da gu-
retzat». Molinak dioenez, base-
rrian geratzen diren gazte askok
artaldea jarri eta gaztak egitea
erabakitzen dute. «Maite dutela-
ko edo gustatzen zaielako egiten
dute, eta era berean, aukera
gehiago ikusten dituzte gaztande-
gia jarrita», dio. 

Dena den, «salmenten motel-
tzea eta abereen mantentze pre-
zioa asko handitu izanaren ondo-
rioz», gaur egun ez dela «lehen be-
zain erraza» gaztagilearen lana
onartu du. «Lehen azoketan eta
baserrian bertan nahikoa saltzen
zen, baina, gaur egun lan handia

egin behar duzu saltzeko», azaldu
du Miriam Molinak. Salmentari
dagokionez, elkarlanak «berebi-
ziko garrantzia» duela eta hori in-
dartzea dela Idiazabal jatorri dei-
turako gaztak nahiz abeltzaintza
bera bide onetik eramateko ga-
koa adierazi du Molinak. 

Kalitatearen gorenean
Gaztaren kalitatearen erakusga-
rri mundu mailan egiten den az-
ken gazta txapelketan domina
irabazi zuten bost gaztagile izan
ziren agerraldian. Bost horietatik
hiru Tolosaldekoak dira: Orexako
Oihan-Txiki, Asteasuko Goine
eta Orendaingo Zelaieta.

Hiru horiez gain, Amasa-Villa-
bonan, Amezketan, Berastegin,
Leitzan eta Tolosan ere badira
gaztagileak. Ardi gazta egiten

dute guztiek, baina denak ez dau-
de Idiazabal jatorri deituraren ba-
rruan. Dozenaren bueltan ibil-
tzen diren artzain horiek duten
artaldearen tamainaren arabera-
ko ekoizpena dute. Hori bai, badi-
ra ardi esnea erosi beharra izaten
dutenak euren ekoizpena asetu
ahal izateko, eta badira, era bere-
an, ardi esnea saldu beharra dute-
nak ekoizpenetik soberan gera-
tzen zaielako.

Artzain izateko hautua base-
rrietan geratzea erabakitzen du-
ten gazte askok egiten duen
arren, horrek ez du esan nahi pau-
so hori ematea erraza denik.
Arantzazun kokaturiko Itsas-
mendikoi Artzain Eskolako koor-
dinatzaile Batis Otaegik azpima-
rratu duenez, «ezagutza handia
izatea eskatzen du artzaintzak».

Aurrera, elkarlanari esker
Artzaintzaren inguruan eraturiko
kooperatiben eta elkarteen lanaren
ondorioz, aurrera egitea lortu du sektoreak 

2013rako ekoizpena mantendu edo handitu,
eta salmenten arteko oreka lortu nahi dute

Tolosaldean eta Goierrin daude Latxa Esnea kooperatibaren baitako artalde gehien. I.G.L.

I. Terradillos Amasa-Villabona

Baserrian jaio eta hezi zen, eta
bertan bizi da gaur egun ere, Peio
Etxeberria amasarra, lanbidea
baserria bera aukeratu baitu. Ar-
tzaina da, eta Latxa Esnea koope-
ratibako kidea izaki ardi esnea
saltzen du. Horrez gain, gaztagi-
lea ere bada, eta Idiazabal jatorri
izendapeneko gazta merkatura-
tzen du. Artzainen egungo egoe-
rea «oso zaila» dela azaldu du, eta
kooperatiba sortu izanak artzain-
tzari ekarri dion «onura» nabar-
mendu.
Ardi gaztaren ekoizpenak zer nolako
bilakaera izan du?
Izan dira urteak ekoizpen kopu-
rua handitu, eta gero guztia ezin
saldu ibili garena. Bizi dugun ego-
era kontuan hartu behar da, eta
horren arabera egin gazta kopu-
rua. Ezin da guztia egin, ez baita
saltzen lehen saltzen zen neu-
rrian. Une honetan, krisiaren era-
ginez, gazta saltzea asko kosta-
tzen da. 
Beraz,ekoizpena jaitsi egin al da?
Bai. Urte oso onak izan dira, bai-
na beste arlo batzuetan gertatu
den moduan, ekoizpena jaitsi
egin da. Eta, orain, gainera, lan
handia egin behar da saldu ahal
izateko. Artzain bakoitzak duen
merkatuaren araberako ekoizpe-
na egiten jakin behar du.
Nola uste duzu joango dela 2013 ur-
tea?
Pasa den urtea oso gogorra izan
zen, eta uste dut aurtengoa are
gogorragoa izango dela, bereziki
Gipuzkoan. Hori enpresetan-eta
ikusten dugu, lehen ere nahiko
egoera zailean zeudenak ateak ix-
ten edota erregulazio espediente-
ak ari baitira sartzen. Horrek guz-
tiak eragin zuzena du, izan ere,
egoera ez hain onak bizi ditugu-
nean behar beharrezkoak ez di-
ren produktuak baztertu egiten
ditu jendeak. Beraz, iazkoa baino
zailagoa dator urtea. Kopuru an-
tzekoa produzituko dugu, baina
lan handiagoa egin beharko dugu
saltzeko.

Zein zentzutan?
Lehen, baserrian bertan dela,
edota azoketan, errazago saltzen
genuen gazta artzainok. Gaur
egun, baina, gisa horretan sal-
tzen den kopurua jaitsi egin de-
nez, gehiago mugitu behar dugu,
eta horretan elkarteek eta izenda-
penek garrantzi handia izan dute.
Gaztagileak Euskal Herri osoan
gaude hedatuak, beraz, ez da erra-
za hutsuneak topatzea merka-
tuan, horregatik, gure mugetatik
at ere asko saltzen da. 
Merkatua kanpora hedatzeak, be-
raz,garrantzia izan du.
Bai, gure mugetatik at salduko ez
bagenu ez legoke guztiontzako le-
kurik, eta prezioen gerra modu-
koa emango litzateke. Izan ere,
norberak bereari begiratuko lio-
ke, eta bere gaztak saltzeko ahal
lukeen guztia egingo luke.
Lehengaien prezioen gorakadak ere
eragin zuzena izan du.
Izugarri egin du gora. Baserrita-
rrek egiten duten produktuak
prezio beretsua mantendu duen
arren, azken bi urteetan sekulako
gorakada izan dute abereentzako
lehengaiek, kasu batzuetan %40

arterainokoa. Gastuak erruz igo
dira, baina produktuaren prezioa
ez dago igotzerik merkatua erdi
beterik baitago. Merkatu globali-
zatu honetan lehengaiak prezio
hain altuetan daudelarik oso zai-

la da aurrera egitea. Horrela man-
tenduz gero desagertzeraino ere
irits daiteke merkatua, zenba-
kiak ez baitira ateratzen. 
Norentzat da bereziki gogorra egun-
go egoera?
Batzuk pixkana aurrera goaz,
baina egoera okerrenean daude-
nak orain gutxi hasi eta inbertsio
handiren bat egin berri dutenak
dira. Horientzat oso zaila izango
da egoera. Besteontzat, berriz,
merkatua jaitsi egin da, baina au-
rrera goaz poliki-poliki.
Latxa Esnea kooperatibarekin ikusi
dute argia artzain batzuk.
Latxa Esnea kooperatiba sortu
zen esnea saltzen duten artzai-

nak elkartu eta industriarekiko
zuten mendekotasunaz babeste-
ko. Izan ere, artzainak ardi esnea
saltzen banaka ari ginenean ez zi-
guten batere errespeturik. Latxa
Esnea kooperatibaren bitartez
beste artzainekin elkartu gara,
indar handiagoa dugu, ekoizpe-
naz negoziatzera joaterakoan ba-
besa dugu. Enpresek indar han-
dia hartu dute, beraz, euren maila
berean jarri behar duzu, bestela
nahi dutena egiten dute. Lasaita-
suna eman digu artzanoi, eta au-
rrera egiteko bermea. 
Zenbat urte daramazu artzain mo-
duan?
20 urte inguru. Hasieran ardiekin
hasi nintzen lanean, eta pixkana
gaztak egiten jarri nintzen. Ar-
diak beti eduki izan ditugu base-
rrian, baina aita behizalea zen.
Lursail asko ditugu malkarrak di-
renak, eta horietan behiekin lan
egitea oso zaila da, eta gainera, ar-
diak asko gustatzen zitzaizkida-
nez, eurekin lan egitea erabaki
nuen. Une honetan ardiekin bes-
terik ez dut lan egiten. 350-400 ar-
diko artaldea dugu, eta esan beza-
la, aurrera goaz, poliki-poliki.

Peio Etxeberria1Artzaina

«Antzerako kopurua ekoiztu, baina lan
handiagoa egin beharko dugu saltzeko»

IMANOL GARCIA LANDA

«Merkatua, oro har,
jaitsi egin da, baina
poliki-poliki aurrera
goazela esan daiteke»

1997. urtean jarri zen abian artzai-
nak hezteko eskola, eta 210 ikasle
igaro dira. Ikasleen adinaren ba-
tez bestekoa 26 urtekoa da, %25
dira emakumezkoak, eta presta-
kuntza jaso dutenetatik erdiak
baino gehiagok, zehazki 111 ar-
tzainek, jarraitzen dute lanbidea-
rekin. 

Otaegik azaldu duenez, azken
bi urteetan «asko» zaildu da ar-
tzaintzaren egoera. Bere ustez,
abereen elikagaien prezioen igoe-
rari ardi gaztaren kontsumoaren
jaitsiera batu zaio: «Kalitate gore-
neko produktua izaki ez da mer-

kea, eta egungo egoeran normala
da kontsumoak behera egitea».
Horregatik, merkatua zabaltze
aldera, artzainek beste esnekie-
kin proba egiten ari direla dio
Otaegik.

Artzainen lana eta egoera
«erraza izan ez arren» etorkizuna,
oraingoz behintzat, «ziurtaturik»
duela adierazi du Artzain Eskola-
ko koordinatzaileak: «Bokazioak
bultzatutako artzainak edota na-
tura maite dutenak dira eskolara
gerturatzen direnak, erreleboa
ematen ari da, beraz, oraingoz ez
du artzaintzak desagertzeko itxu-
rarik». Era berean, artzainen ka-
litatean ere «bilakaera» ematen
ari dela nabarmentzen du: «Teo-
ria eta praktika tartekatzen ditu-
gu, zentroan bertan nahiz base-
rrietan, eta ondorioz geroz eta for-
matuagoak dira gure artzainak.
Beraz, artzainen kopurua jaitsi
daitekeen arren, kalitatean gora
egingo dugu».

Hainbat kontratu itxiak
ditugu, eta horrek
artzainei ziurtasuna eta
lasaitasuna eman die»
MARIANO IMAZ
Latxa Esnea kooperatibaren lehendakaria

«Urtero ekoizle 
gazte berriak izaten
ditugu, eta hori oso
pozgarria da guretzat»
MIRIAM MOLINA
Idiazabal jatorri deituraren kudeatzailea

«Artzainen kopurua
jaitsi daitekeen arren
kalitatean gora 
egingo dugu»
BATIS OTAEGI
Artzain Eskolako koordinatzailea

‘‘



Mikel Iraola Irura

Zahar eta Gazteen Arteko Olin-
piada Herrikoia jokatuko dute, bi-
garren urtez, datorren larunbate-
an, hilak 13, Iruran. 

Pasa den urteko giro onaz bul-
tzatuta, esperientzia errepika-
tzea erabaki dute udalak eta Iru-
rako Gazte Asanbladak. Aurten-
go ediziorako, lehengo urtean
baino jende gutxiagok izena
eman duen arren, ia dena prest
dute larunbatean egun borobila
pasatzeko. Izan ere, egun osorako
egitaraua prestatu dute. 

Goizean zahar eta gazteen aur-
kako kirol lehiaketak egingo di-
tuzte. Futbolean, saskibaloian,
edota boleibolean lehiatuko dira.
Pasa den urtean, eguraldi txa-
rrak bultzatuta, frontoian egin zi-
tuzten partidak. Larunbatean,
eguraldi ona eginez gero, herriko
plazan izango dira.

Ondoren bazkari herrikoia
izango da. Giro onean jarraitzeko,
arratsaldean, taldekako jolasak
izango dira: sokatira, lokotx bil-
tzea, txingak, gerrian lotuta zin-

Artolaren aurka lehiatuko dira.
Finalak, datorren hilaren 21ean,
igandean, jokatuko dira. 

IV. Kros Herrikoia
Igande horretan bertan, IV. Baila-
rako Kros Herrikoia jokatuko da
Iruran. 10:30ean, aurre-benjamin,
benjamin, alebin eta infantilen
txanda izango da. Gaztetxoenek
312 metroko ibilbidea egingo
dute. Benjaminek, 625 metrokoa,
eta gainontzekoek 1.250ekoa.
11:30ean, berriz, kadeteak (4.000
metro) eta helduak (6,800 metro)
hartuko dute parte. Izen-emate
epea zabalik da, eta dohakoa da.
gazteirura@hotmail.com helbide-
an, edo egunean bertan, irteera
baino ordu erdi lehenago egin dai-
teke.

Zahar eta Gazteen Arteko 
II.Olinpiada Herrikoia 
jokoan,larunbatean,Iruran
Goizean kirol jokoak
egingo dituzte; bazkal
ondorenean, jolasak, eta
amaitzeko,musikaz
alaitutako poteoa

Joan den urteko saskibaloi partida. ENERITZ MAIZ

tzilik dagoen boligrafoa botila ba-
tean sartzea... Pasa den urtean,
zaharren taldea izan zen garaile.
Amaitzeko, musikaz alaitutako
poteoa egongo da.

Igandean, xare partidak
Igandean, xare txapelketetako fi-
nalerdiak jokatuko dira Irurako
Ametsa Trinketean. 16:30ean, be-
teranoen txanda izango da. Lasa
eta Cosio, Caballero eta Artola-
ren aurka arituko dira lehenen-
go. Ondoren, Morcuende eta La-
sak, Balerdi eta Yurritaren aurka
jokatuko dute. 18:00etan, Share
Elkartea Sariko beste bi finaler-
diak jokatuko dira: Apeztegia eta
Lopetegi, Guti eta Larrarteren
aurka arituko eta jarraian, Liza-
so eta Vinuesa dira, Santano eta

Anoetako kiroldegiaren
egoeraren inguruko bilerak

ANOETA ›Kiroldegiaren gaur
egungo egoeraren inguruko
azalpenak emateko,udalak
bileretarako deialdia luzatu du.
Gaur izango da lehen bilera, eta
bihar bestea. Biak, 19:00etan
izango dira, pleno aretoan.

Andoni Tolosa ‘Morau’-ren
kontzertua, ostiralean
ANOETA ›Andoni Tolosa
‘Morau’ hernaniarrak kontzer-
tua eskainiko du, ostiral hone-
tan, apirilaren 12an, Anoetako
Itzuli tabernan, gaueko hamai-
ketatik aurrera. Emanaldian,
1961 urtetik 1990era, euskal
kantagintzak emandakoak eta
honen ezaugarriak errepasatu-
ko ditu Tolosak, kantu, bideo
eta audioez lagunduta. Sarrera
doakoa izango da.

Auto konposta ikastaroa
izango da gaur, Zizurkilen
ZIZURKIL ›Auto konposta nola
egin ikasi, eta berau sustatzeko
helburuarekin, egun bakarreko
ikastaroa antolatu du Zizurkilgo
Udalak. Gaur izango da,
19:00etan, Zizurkil Goiko Iriarte
kultur etxean. Ordubete inguru-
ko ikastaroa eskainiko du Spora
enpresa kataluiniarreko kide
batek, eta bertaratzen direnek
konpostagailua doan jasoko
dute .

DLaburrak Elbarrenako festa
batzordearen bilera, bihar 
ZIZURKIL ›Elbarrena auzoko
festa batzordeak bilera deialdia
egin du, jaiak antolatzen haste-
ko helburuarekin. Batzarra,
bihar, hilaren 11n, izango da,
Zizurkil Beheko Atxulondo kul-
tur etxean, 19:00etatik aurrera.
Hurrengo asteko astelehenean,
berriz, hilaren 15ean, internazio-
nalismo eta kultura batzordea-
ren bilera izango da, ordu eta
leku berean.

Eztabaida irekiak
hondakin bilketari buruz
AMASA-VILLABONA ›Atez ateko
hondakin bilketa sistema berria-
ren inguruko eztabaida irekiak
antolatu ditu udalak.Gizartera-
tze prozesuan 400 pertsona
bildu baziren ere,oraindik parte
hartu ez dutenei luzatu die deia
Galder Azkuek,baita EAJ eta
PSEko ordezkariei ere.Bilerak,
Gurea antzokian izango dira
19:00etan: gaur,euskarazkoa,
eta bihar,gaztelerazkoa.

Tolosaldea › 

M. Iraola Zizurkil

Krisia: Ihes egiteko modurik? le-
mapean, bi hitzaldi antolatu ditu
Zizurkilgo Udalak. Lehena, dato-
rren asteko asteazkenean, hilaren
17an, izango da. Joseba Tobar Ar-
bulu, EHUko irakasle eta ingenia-
riak, krisiaren zergatiak eta irten-
bideak zeintzuk diren azalduko
ditu. 

Bigarren hitzaldiak krisiak To-
losaldean duen eragina eta ihes
egiteko moduak izango ditu hizpi-
de. Mari Jose Aranguren izango
da hizlaria, Deustuko Ekonomia
eta Zientzien Fakultateko ikerla-
ri, eta Orkestra-Basque Institute
of Competitiveness-eko zuzenda-
ria. Bi ekitaldiak 19:00etan izango
dira, Zizurkil Beheko Atxulondo
kultur etxean. 

Krisiaren inguruko
hitzaldiak antolatu ditu
Zizurkilgo Udalak

M. Iraola Tolosa

Gazte tolosar bat erasotu zuen he-
rriko beste gazte koadrila batek
kalean, larunbat gauean, zenbait
lekukok azaldu dutenez. Jipoia-
ren ondoren bi egun eman behar
izan ditu gazteak ospitalean. Era-
soa Gorriti plaza inguruan gerta-
tu zen, eta lekukoen arabera,
inongo arrazoirik gabe jipoitu zu-
ten gaztea. 

Ertzaintzak baieztatu duenez,
ustezko erasotzaileak identifika-
tu dituzte. Salaketa ipini diete, eta
Ertzaintzak ikerketa jarri du
abian. 

Manifestaziorako deia
Azken aldian honelako ekintzen
errepikapenaz kezkatuta, eta ir-
tenbidea bilatu nahian, manifes-
taziorako deia egin dute sare so-
zialen bitartez Tolosako hainbat
gaztek eta gurasok. «Arrazake-
riarik gabe aurre egin behar dio-
gu arazo honi. Ez dugu arazorik
nahi. Lasai bizi nahi dugu», dio
WhatsApp bidez zabaldu duten
mezuak. Datozen egunetan infor-
mazio gehiago zabalduko dutela
esan dute deialdiaren egileek. 

Bi egun ospitalean,
eraso baten ondoren
Larunbatean jipoia jaso
zuen gazte tolosar batek
eta manifestazioa
egiteko deialdia zabaldu
dute sare sozialetan



Asier Imaz Alegia

Paisaiak, baserriak, animaliak...
Maxux Arsuagaren lanak ikusgai
daude Alegiako erretiratuen ta-
bernan. Apirila guztirako jarri
dute erakusketa, eta koadroak
erosteko aukera ere badago. Sal-
neurriei begiratuta, 20 eurotik
hasi eta 200era bitartekoak ikus-
ten dira.  

Maxux Arsuaga anoetarra da,
eta marraztea «betidanik» gusta-
tu izan zaiola dio: «Gustukoa izan
arren, lanarekin eta abar, ez nuen
denborarik. Ondoren, alabak
ikastaro batetara apuntatu nin-
duen, eta orain hor joaten naiz To-
losako kultur etxera. Horrela hasi
nintzen marrazten». Olioan egi-
ten ditu bere margoak, eta eskue-
tatik kentzen dizkiotela dio: «Ba-
serri gehiago jarri nahi nituen
erakusketan, baina ezinezkoa
izan da, agortu baitzaizkit. Diru-
dienez jendeari gustatu egiten
zaizkio, eta gustura, beraz». 

Afizioarengatik marrazten bal-
din badu ere, enkarguz hainbat
lan egina da Maxux Arsuaga. Jen-
deak bere baserriak marraztea es-
katzen dio, eta Anoetan adibidez,
modu horretan makina bat lan
egina dela onartzen du. Helburu
horrekin anoetarrarekin harre-
manetan jarri nahi duenak 615 78
09 66 telefono zenbakira deitu be-
har du. 

Erretiratuen tabernan bere la-
nak jartzen dituen lehen aldia ez
da izango hilabete honetakoa,
2012ko urtarrilan beste erakuske-
ta bat zintzilikatu baitzuen ber-
tan. 

Maxux Arsuagaren margo
erakusketa jarri dute
erretiratuen tabernan 
Margolari anoetarrak
afizioz eta enkarguz ere
lan egiten duela dio;
nahi adina lan ezin izan
ditu jarri Alegian 

Maxux Arsuagaren lanak ikusteko aukera hilabete osoan egongo da. A. I.

‹ Tolosaldea

A. Imaz Tolosa

Auzo Txikiko Pasaban lantegian
ate irekien eguna izan zen astele-
hena. Enpresako arduradunek
kazetariak gonbidatu zituzten
bertara, diru paper makina era-
kusteko, eta enpresa ezagutzera
emateko. Kazetarientzat bidaia
Donostian hasi zen, eta lantegia
ikusi ondoren, bazkaltzera joan

ziren lantegiko arduradunekin
batera. Tartean, diru paper pro-
dukzioan Pasaban munduko le-
henetarikoa dela ikusi zuten. 155
langile dituen enpresak Txina,
Errusia, Australia, Europar Bata-
suna eta abarrentzat egin du lan
diru papera produzituz. Tolosatik
irteten den produktua inprenta-
tik pasa ondoren, herrialdeetako
banku zentralen esku gelditzen
da, diru bilakaturik. 

Lantegiaren hazkundeak ez du
etenik Gustavo Laskurain zuzen-
dari orokorraren esanetan: «Iaz,
aurreko urtearekin alderatuta,
balio erantsia %19 igotzea lortu
genuen, eta aurten %5-6 igoko
dela aurreikusten dugu». 

Pasaban diru paper
produkzioan
puntaren puntan
Lantegiaren balio
erantsia %19an igotzea
lortu zuten iaz; aurten,
%5-6 gehiago igotzea
espero dute 

Pasaban lantegian, diru papera mozteko makinaren ikuspegi orokorra. A. I.

Gazteen txirrindulari
proba jokatuko da 

ALEGIA ›Benjamin, alebin eta
infantilen txirrindulari proba
jokatuko da larunbatean,
16:30ean hasita. Herri barruan
zirkuitua egingo dute, Larraitz
auzotik hasita. 80 haur inguruk
parte hartzea espero dute.

Zaintza ikastaroaren
hasiera atzeratu dute 
BIDEGOIAN ›Saiaz mankomu-
nitatetik zaintzako ikastaroa
antolatu zuten, genero ikuspe-
gitik, eta hilaren 12an zen haste-
koa. Mankomunitatetik azaldu
dutenez, ikastaroa atzeratzea
erabaki dute, eta hilaren 19an
hasiko da. Izena emateko
eguna, aldiz, apirilaren 17an
bukatuko da. 943 68 11 28ra
deitu edo saiaz@udal.gipuz-
koa.net-ra idatzi behar da.

DLaburrak

GAUR

DEIALDIAK
pAmezketa.Amezketako Men-
di Astearen barruan, Jon Goiko-
etxea Boli-ren Ama Dablam
mendia hitzaldia izango da.
Bertako bizipenak kontatuko
ditu ibartarrak, 20:00etatik au-
rrera, kultur etxean.
pAnoeta.Kiroldegiaren gaur
egungo egoeraren berri emate-
ko bilera izango da, 19:00etan,
udaletxean.
pAmasa-Villabona.Atez ateko
hondakin bilketari buruzko ez-
tabaida irekia izango da, gaur,
Amasa-Villabonako Udalak an-
tolatuta. Gurea zinema aretoan
izango da, 19:00etan. Herritar
eta alderdi politiko guztiek par-
te hartzea nahi dute.
pAmasa-Villabona / Zizurkil.
Arropa birtziklatua egiten ikas-
teko ikastaroa antolatu dute bi
udalek. Izena hilaren 30a bitar-
tean eman daiteke, eta ikasta-
roa maiatzaren 6tik 24ra bitarte
izango da 17:00etatik
20:00etara.
pAiztondo.VI. Aiztondo Gutun
Lehiaketa abian da, eta lanak
aurkezteko epea hilaren 26a bi-
tartean dago zabalik. Jaiotako
etxea txikitzera doaz izango da
gaia.
pIbarra.Txiribitu Aisialdi talde-
ak antolatuta, Grafittia margo-
tuko dute Ibarrako plazan,
Oihana Pelaezen eskutik.
pTolosa. II. Errepublikaren 82.
urteurrenaren barruan, Garbiñe
Biurrun epailearen eta EHUko
irakasle laguntzailearen hitzal-
dia izango da, 19:30ean, Aran-
buru Jauregian. II. Errepublika:
Lan harremanen eredu demo-
kratikoa izango da gaia.
pTolosa. Tolosako Udalak, san-
joanak iragarriko dituen kartela
egiteko lehiaketa antolatu du.

Maiatzaren 17a da lanak aurkez-
teko azken eguna. Kartelean,
Sanjoanak 2013 / Tolosa, ekai-
nak 21-25 agertu beharko da.
Lanak kultur etxean aurkeztu
beharko dira.
pTolosa. Kilometroak 2013ko
Ikasle Batzordeak Ahora! bideo
lehiaketa antolatu du. Gehienez
bost minutuko edozein bideo
egin daiteke Ahora! leloa gai
gisa hartuta. Lanak aurkezteko
azken eguna maiatzaren 10a da.
pTolosa. Tourette sindromea
dutenen aldeko elkartasun baz-
karia izango da, larunbatean, hi-
lak 13, Usabal kiroldegian. Izena
emateko 667 78 18 66 (Eli) tele-
fono zenbakira deitu behar da,
eta gaurkoa da azken eguna.
Helduek 18 euro eta haurrek 10
euro ordaindu beharko dute.
Ateratako dirua elkartearentzat
izango da.
pTolosa. Ibilbideen inguruko
web ataria aurkeztuko dute An-
txon Bandres Bidaiarien Txoko-
an. 20:00etan hasiko da, eta
www.ibilbideak.euskadi.net
webgunearen sortzaile eta ko-
ordinatzailea den Mikel Bringas
izango da bertan.

2 Farmaziak

GAUR

pTolosa.Egunekoa: Bengoe-
txea,E.Kale Nagusia,7.
Telefonoa: 943 67 06 48.
Gauekoa: Azpiroz,L.Amarotz
auzoa,9.Telefenoa: 943 675118.
pBeteku.Carrillo, A. Kale Nagu-
sia, 5. Telefonoa: 112.
pIrurtzun.Mutiloa, A.M. San
martin, 5. Telefonoa:112.

HITZAk ez du bere gain hartzen
egunkarian adierazitako esa-
nen eta iritzien erantzukizunik.

2 Agurrak

Eneritz Maiz Alegia

Alegiako erretirodunek badute
denbora pasarako aukera. Erreti-
rodunen tabernan dute euren
txokoa, eta bertan elkartzen dira
erretiroa jasoa duten alegiarrak.
Negu luzeari aurre egiteko, beste
urte batez, Mahai Jokoen Txapel-
keta jokatu dute. Urteak darama-

tza erretirodunen elkarteko zu-
zendaritzak txapelketa antola-
tzen. Musean, tutean, zortzi erre-
getarako musean, eskoban eta
txintxonean aritzen dira erretiro-
dunak. Gutxi gorabehera bi hila-
betez lehian aritu ostean, pasa
den astean jokatu zituzten fina-
lak. 

Musean, Jose Luis Alustiza eta
Joxe Karrerak osatutako bikotea
izan da txapelduna. Tutean, An-
tonio Llamas eta Geronimo Tena
izan dira garaileak, eta zortzi
erregetarako musean, aldiz, Toni
Azpilgain eta Juanito Ugarte-
mendiak eskuratu dute lehen
postua. Eskoba karta jokoan, be-

rriz, Margari Arsuaga eta Kontxi
Garmendia izan dira irabazleak.
Azkenik, txintxon karta jokoan
onena, Maria Dolores Balerdi
izan da.

Astean zehar finalak jokatu eta
gero, larunbatean egin zuten sari
banaketa Erretirodunen taber-
nan duten gelan. Sariak jasotzeaz
gain, ordea, lagun artean elkartu
eta hamaiketako ederraz ere go-
zatu zuten.

Urtea amaitzerako, berriz ere,
Mahai Jokoen Txapelketa antola-
tuko dute, eta denboraldi berrian,
izen ematea handitzea gustatuko
litzaieke antolatzaileei. 
1alegialdea@hitza.info

Alegiako erretirodunen
Mahai Jokoen Txapelketak
baditu irabazleak
Txapelketak musean,
tutean, eskoban edota
txintxonean jokatu
dituzte, eta sariak ere
banatu dituzte

Pasa den larunbatean egin zuten sari banaketa, eta baita hamaiketako ederra ere. PATXI RENABOLES


